
Հաշվեքննիչ պալատի առաքելությունն է՝ նպաստել հանրային կառավարումը բարելավելուն։ 

Դրան հասնելու համար Հաշվեքննիչ պալատն իրականացնում է հաշվեքննության արդյունքներից բխող առաջարկությունների կատարման նկատմամբ հետհսկողություն՝ այդ մասին պարբերաբար տրամադրելով մասնագիտական և անկողմնակալ տեղեկատվություն հանրությանը, Ազգային ժողովին և Կառավարությանը։


























Հաշվեքննիչ պալատը Հայաստանի Հանրապետությունում արտաքին պետական հաշվեքննության (հանրային հատվածում արտաքին աուդիտի) ոլորտում քաղաքականությունը մշակող, հաստատող և իրականացնող անկախ պետական մարմինն է: Յուրաքանչյուր տարի Հաշվեքննիչ պալատն ընդունում է իր գործունեության ծրագիրը՝ ելնելով հաշվեքննության առաջնահերթ ուղղություններից: Հաշվեքննությունների իրականացմամբ Հաշվեքննիչ պալատը գնահատում է հանրային միջոցների կառավարման արդյունավետությունը (կատարողականի հաշվեքննություններ) և օրինականությունը (ֆինանսական և համապատասխանության հաշվեքննություններ): Իր գործունեության ընթացքում Հաշվեքննիչ պալատը ղեկավարվում է թափանցիկության ու հաշվետվողականության արժեքներով և պարբերաբար հանրությանը, Ազգային ժողովին և Կառավարությանն է ներկայացնում հաշվետվություններ հանրային միջոցների կառավարման արդյունավետության և օրինականության վերաբերյալ: Հաշվեքննիչ պալատի առանցքային նպատակադրումն է՝ համակարգային խնդիրների վերհանման և լուծումների առաջարկների միջոցով նպաստել քաղաքացու կյանքում դրական փոփոխություններին:
 


Միջնաժամկետ հորիզոնում Հաշվեքննիչ պալատը նպատակադրել է՝ մարդակենտրոն հաշվեքննությունների միջոցով նպաստել մարդու պահանջմունքներն արդյունավետորեն հասցեագրող հանրային կառավարմանը և միջազգային լավագույն փորձին համահունչ՝ պետության ինստիտուցիոնալ կարողությունների զարգացմանը:

Այդ նպատակով իրականացվող կատարողականի հաշվեքննության առաջնահերթություններից է Մարդուն մատչելի և 
որակյալ ցկյանս կրթությունը: 





























Հաշվեքննության առաջնահերթությունները սահմանվում են՝ ելնելով հաշվեքննության գործառույթի միջոցով հանրային շահին միտված հավելյալ արժեք ստեղծելու ներուժից, հիմնախնդրի էականությունից և հաշվեքննելիությունից: Միջնաժամկետ հորիզոնում արտաքին պետական հաշվեքննության 7 առաջնահերթություններն են հանդիսանալու՝ (1) Մարդուն մատչելի, հասանելի, որակյալ և դիմակայուն առողջապահությունը, (2) Մարդուն մատչելի և որակյալ ցկյանս կրթությունը, (3) Մարդուն շրջապատող մաքուր և անվտանգ միջավայրը, (4) Մարդուն մատչելի և արդյունավետ արդարադատությունը, (5) Արտահանմանը միտված, գիտահեն և մրցակցային տնտեսության զարգացումը, (6) Պետական ֆինանսների և սեփականության կառավարման ինստիտուտների զարգացումը, (7) Ներդաշնակ զարգացող համայնքները: Հաշվեքննության առաջնահերթություններին, ինչպես նաև յուրաքանչյուր առաջնահերթության շրջանակում ձևակերպված հաշվեքննության հիմնական ուղղություններին հնարավոր է ծանոթանալ «Հաշվեքննիչ պալատի 2026-2028թթ. առաջնահերթությունները» փաստաթղթում, որի էլեկտրոնային տարբերակը հասանելի է Հաշվեքննիչ պալատի պաշտոնական կայքում. www.armsai.am։

1. Այս հաշվետվությունն ամփոփում է Պարտադիր կրթության համակարգից դուրս մնացած երեխաների ընդգրկվածության բարձրացման կատարողականի հաշվեքննության առաջարկությունների կատարման ուղղությամբ, 2025 թվականի մարտից հոկտեմբերն ընկած ժամանակահատվածում, տեղի ունեցած առաջընթացը[footnoteRef:1]։ Մասնավորապես, առկա է առաջընթաց առաջարկությունների շուրջ 60%-ի ուղղությամբ[footnoteRef:2]: Առաջընթացը հատկապես արտահայտվել է կարգավորումների և ինստիտուցիոնալ մեխանիզմների լավարկմամբ: Հարկ է նկատել, որ վերջինս պարտադիր կրթությունից դուրս մնացած երեխաների թվի կրճատման և սահմանված թիրախի ապահովման անհրաժեշտ, սակայն ոչ բավարար պայման է: Կարևոր նշանակություն է ունենալու առաջիկայում այդ բարելավումների լիարժեք կիրարկումը գործնականում[footnoteRef:3]: Առաջընթաց արձանագրած ուղղությունների վերաբերյալ մանրամասները ներկայացված են այս հաշվետվության Առաջընթացը բաժնում: [1:  Այս հաշվետվությունը չի կրկնում հաշվեքննության բոլոր արձանագրումները: Վերջիններս ներկայացված են Հաշվեքննիչ պալատի 2025 թվականի փետրվարի 27-ի թիվ 12-Ա որոշմամբ հաստատված հաշվեքննության ընթացիկ եզրակացությունում (ԿՀ-0002-25-01):]  [2:  Առաջընթացի առկայությունը չի նշանակում, որ առաջարկությունն ամբողջությամբ կատարվել է և այն պայմանավորող բոլոր հիմնախնդիրները լուծվել են, ինչպես նաև առաջընթաց տեղի չունենալը չի նշանակում, որ այդ ուղղությամբ որևէ քայլ չի ձեռնարկվել: Առաջընթացի վերաբերյալ արձանագրումը կատարվում է մասնագիտական դատողության հիման վրա՝ առաջնորդվելով էականության սկզբունքով: Հետհսկողությունը շարունակական գործընթաց է, որի դինամիկան ներկայացվելու է պարբերական հաշվետվությունների միջոցով:]  [3:  Դրան են միտված նաև դեռևս չկատարված, բայց բարձր առաջնահերթություն ունեցող առաջարկությունները՝ կապված խնդրո առարկային առնչվող՝ հանրային կառավարման տասնյակ մարմինների գործողությունների կոորդինացման մեխանիզմի ներդրման և սահմանված թիրախի ապահովմանը միտված միջոցառումների ծրագրի մշակման հետ:] 

2. Միևնույն ժամանակ, դեռևս չկատարված առաջարկությունների և դրանք պայմանավորող հիմնախնդիրների մասով պահպանվում է համակարգի հետագա բարելավման անհրաժեշտությունը, որին անդրադարձ է կատարված այս հաշվետվության Հետագա բարելավման ներուժը բաժնում:
3. Հաշվետվության հավելվածում անդրադարձ է կատարվել նաև պարտադիր կրթությունից դուրս մնացած երեխաների հասկացությանն ու հիմնական ցուցանիշներին առնչվող որոշ մեթոդական հարցերի։
4. Պարտադիր կրթությունից դուրս մնացած երեխաների հիմնախնդիրը շարունակելու է տեղ գտնել Հաշվեքննիչ պալատի միջնաժամկետ առաջնահերթությունների շարքում՝ որպես հետհսկողության առաջնահերթ ուղղություն[footnoteRef:4]: [4:  «Հաշվեքննության 2026-2028 թվականների առաջնահերթություններ», կետ 2.6:] 






	




[bookmark: _Toc181264252][bookmark: _Toc215656317]Ներածություն


ՀԱՇՎԵՔՆՆՈՒԹՅԱՆ 
ՄԱՍԻՆ
5. Պարտադիր կրթությունից դուրս մնացած երեխաների հիմնախնդիրը դիտարկվել էր որպես հաշվեքննության առաջնահերթ ուղղություն՝ 2023 թվականի նոյեմբերին Հաշվեքննիչ պալատի հաստատած միջնաժամկետ առաջնահերթությունների համատեքստում: Հաշվեքննությունը նախատեսվել էր իրականացնել Հաշվեքննիչ պալատի 2024 թվականի գործունեության ծրագրով: Այն կատարվել է 2024 թվականի ապրիլից մինչև 2025 թվականի փետըրվարն ընկած ժամանակահատվածում:
6. Հաշվեքննության արդյունքներով ներկայացվել են տվյալ բնագավառում հանրային կառավարման ինստիտուցիոնալ բարելավման շուրջ մեկուկես տասնյակ առաջարկություններ: 2025 թվականի ապրիլին ԿԳՄՍ նախարարության կողմից կազմվել և Հաշվեքննիչ պալատին է ներկայացվել հաշվեքննության առաջարկություններից բխող միջոցառումների ցանկը։ 
7. Հաշվեքննության նպատակին, չափանիշներին, արդյունքներին ու առաջարկություններին, ինչպես նաև այլ մանրամասներին հնարավոր է ծանոթանալ Հաշվեքննիչ պալատի հաստատած ընթացիկ եզրակացությունում (ԿՀ-0002-25-01):

ՀԵՏՀՍԿՈՂՈՒԹՅԱՆ 
ՄԱՍԻՆ
8. Հաշվեքննության հաշվետվության (ընթացիկ եզրակացության) հրապարակումից հետո պարբերաբար իրականացվում է հետհսկողություն (follow-up) հաշվեքննության արդյունքով ներկայացված առաջարկությունների, դրանցից բխող միջոցառումների կատարման վերաբերյալ: Հետհսկողության արդյունքները ներկայացվում են հանրությանը, Ազգային ժողովին ու Կառավարությանը՝ խթանելու համար հաշվետվողականությունը, թափանցիկությունը և արդյունավետ հանրային կառավարումը:


9. Այս հաշվետվությամբ ներկայացվում են պարտադիր կրթությունից դուրս մնացած երեխաների ընդգրկվածության բարձրացմանն ուղղված կատարողականի հաշվեքննության առաջարկությունների կատարման առաջին հետհսկողության արդյունքները: Հետհսկողությունն ընդգրկել է 2025 թվականի մարտից հոկտեմբերն ընկած ժամանակահատվածը: Հետհսկողությանը վերաբերող հավելյալ տեղեկատվությունն ամփոփված է այս հաշվետվության Հետհսկողության մասին բաժնում:

ԱՌԱՋԸՆԹԱՑԸ
10. Հետհսկողությունն ընդգրկող ժամանակահատվածում Կառավարության հետևողականության և ԿԳՄՍ նախարարության իրականացրած աշխատանքների արդյունքում արձանագրվել է առաջընթաց Պարտադիր կրթության համակարգից դուրս մնացած երեխաների ընդգրկվածության բարձրացման կատարողականի հաշվեքննության առաջարկությունների կատարման ուղղությամբ: Մասնավորապես, բարելավվել են ինստիտուցիոնալ մեխանիզմները, որոնք թույլ կտան.
· [bookmark: _GoBack]ավելի արդյունավետ կառավարել ժամանակին առաջին դասարան չընդունված երեխաների դեպքերը.
· ավելի արդյունավետ կառավարել հիմնական կրթությունից (9-րդ դասարանից) հետո պարտադիր կրթության հաջորդ մակարդակին չանցնելու դեպքերը.
· ապահովել ավելի արդյունավետ վաղ ահազանգում՝ կանխարգելելով այն դեպքերը, երբ երեխան դուրս կմնար պարտադիր կրթությունից՝ առանց նախապես ռիսկայնության գոտում հայտնվելու.
· անհատական դեպքերի ընդհանրացմամբ, համակարգային մակարդակում վեր հանել պարտադիր կրթությունից դուրս մնալու պատճառները՝ ստեղծելով դրանց համարժեք միջոցառումների մշակման հնարավորություն.
· կրթության կառավարման (ԿԿՏՀ) և սահմանահատումների (ՍԷԿՏ) տեղեկատվական համակարգերի փոխգործելիության ճանապարհով ունենալ ավելի որակյալ տվյալներ՝ դեպքերը կառավարելու համար.
· ավելի արդյունավետ կերպով բացահայտել և կառավարել տեղեկատվական շտեմարանների տեսանկյունից անտեսանելի երեխաների դեպքերը.
· պետության ներուժն ավելի արդյունավետորեն ծառայեցնել հիմնախնդրի լուծմանը՝ շահագրգիռ և պատասխանատու մարմինների կազմում ներառելով նաև Առողջապահության նախարարությանը և Տարածքային կառավարման ու ենթակառուցվածքների նախարարությանը.

· կառավարել առանց փաստաթղթերի երեխաներին պարտադիր կրթության մեջ ընդգրկելու ռիսկերը:
11. Միջազգային լավագույն փորձին համահունչ՝ տվյալ բնագավառում պետության ինստիտուցիոնալ կարողությունների զարգացման գծով արձանագրված առաջընթացը պարունակում է ազդեցության դրական ներուժ.
· «ՀՀ կրթության մինչև 2030 թվականի զարգացման պետական ծրագիրը» հաստատելու մասին օրենքով նախատեսված վերջնական թիրախի ապահովման տեսանկյունից՝ մասնավորապես, որ ոչ մի երեխա դուրս չի մնա պարտադիր կրթության համակարգից.
· ՄԱԿ-ի «Կայուն զարգացման 2030 օրակարգ»-ի՝ բոլորի համար ներառական ու համապատասխան որակյալ կրթության ապահովման և ողջ կյանքի ընթացքում ուսման հնարավորությունների խթանման նպատակին (ԿԶՆ 4) հասնելու տեսանկյունից։
12. Մանրամասները ներկայացված են այս հաշվետվության Առաջընթացը բաժնում։ 

ՀԵՏԱԳԱ ԲԱՐԵԼԱՎՄԱՆ 
ՆԵՐՈՒԺԸ
13. Դեռևս չկատարված հաշվեքննության առաջարկությունների ուղղությամբ առաջընթացին անդրադարձ կկատարվի հետհսկողության հաջորդ հաշվետվություններում։ Մասնավորապես, խոսքը վերաբերում է հետևյալ ուղղություններով առաջարկությունների իրականացմանը և դրանք պայմանավորող հիմնախնդիրների լուծմանը. 
· կոորդինացման մեխանիզմ.
· պատճառները հասցեագրող միջոցառումների ծրագիր, որը թույլ կտա հասնել 2030 թվականի թիրախային ցուցանիշին.
· հաճախումների լիարժեք հաշվառում. 
· սահմանահատումների վերաբերյալ ժամանակին տվյալներ. 
· արտերկրում գտնվող պարտադիր կրթության տարիքի ՀՀ քաղաքացիների կրթության իրավունքի իրացվածություն.
· պարտադիր կրթությունից դուրս մնալու ռիսկի համապարփակ մշտադիտարկում.
· վիճակագրության բարելավում և հրապարակում:
14. Մանրամասները ներկայացված են այս հաշվետվության Հետագա բարելավման ներուժը բաժնում։







	r UNDRO, UN, section 1.C., 31.12.1988թ. 

15. Հաշվեքննությամբ արձանագրվել էր, որ պարտադիր կրթությունից դուրս մնալու երկու հիմնական հանգուցակետերից է առաջին դասարան ժամանակին չընդունվելը։ Կարևորվել էր նշված ուղղությամբ՝ ընդհանուր մեխանիզմներից տարանջատվող մեխանիզմների ներդրումը։ Առաջին դասարան անցման օղակում ուշադրություն էր դարձվել երեխաների այն խմբին, որոնց 6 տարին լրացել կամ լրանում է մինչև տվյալ տարվա դեկտեմբերի 31-ը, սակայն մինչև սեպտեմբերի 5-ը ծնողները (օրինական ներկայացուցիչը) չեն դիմել դպրոց: Տվյալ խումբը կարևորվել էր շահագրգիռ և պատասխանատու մարմինների կողմից արդյունավետ վաղ ահազանգման միջոցառումների իրականացման համատեքստում: Մասնավորապես, խոսքն այնպիսի միջոցառումների մասին է, որոնք թույլ կտան ապահովել երեխաների ներգրավումը պարտադիր կրթության մեջ այն պահին, երբ արդեն կարող է հայտնի լինել անձանց ցանկը, ովքեր պետք է հաճախեին առաջին դասարան, բայց ծնողները (օրինական ներկայացուցիչը) չեն դիմել դպրոց:

ՏԵՂԻ ՈՒՆԵՑԱԾ
ԱՌԱՋԸՆԹԱՑԸ
16. Պարտադիր կրթությունից դուրս մնացած, ինչպես նաև պարտադիր կրթությունից դուրս մնալու ռիսկում գտնվող երեխաների բացահայտման և ուղղորդման կարգ-ում 2025թ. հունիսի 26-ին իրականացված փոփոխությամբ, պարտադիր կրթությունից դուրս մնացած են համարվելու նաև մինչև տվյալ օրացուցային տարվա դեկտեմբերի 31-ը ներառյալ 6 տարին լրացած (լրացող) և տվյալ ուսումնական տարում առաջին դասարան հայտագրված այն երեխաները, որոնց համար տվյալ ուսումնական տարվա մինչև սեպտեմբերի 5-ը ներառյալ հաստատություն ընդունելու մասին գրավոր դիմումը ծնողը (նրա օրինական ներկայացուցիչը) հաստատություն չի ներկայացրել: 

17. Նշված երեխաների անձնական տվյալներն ինքնաշխատ եղանակով հայտնվելու են «Պարտադիր կրթությունից դուրս մնացած և պարտադիր կրթությունից դուրս մնալու ռիսկում գտնվող երեխաների բացահայտման» էլեկտրոնային ենթահամակարգի՝ պարտադիր կրթությունից դուրս մնացած երեխաների ցանկերում և հասանելի են դառնալու համապատասխան շահագրգիռ և պատասխանատու մարմիններին: Վերջիններս, իրենց իրավասության շրջանակում, պետք քայլեր ձեռնարկեն նշված երեխաներին պարտադիր կրթության մեջ ընդգրկելու ուղղությամբ:
18. Առաջին դասարան ժամանակին ընդունվելուն են ուղղված նաև «Դպրոցական տարիքի երեխաներին հանրակրթության մեջ ընդգրկելու, սահմանված ժամկետից ուշ հանրակրթության մեջ ընդգրկվող երեխաների կրթության կազմակերպման և հանրակրթական ուսումնական հաստատությունից սովորողին այլ ուսումնական հաստատություն տեղափոխելու և ազատելու կարգ»-ում (ՀՀ ԿԳՄՍ նախարարի 2025 թվականի հունիսի 13-ի թիվ 49-Ն հրամանով) կատարված փոփոխությունները և դրանց կիրարկումը 2025-2026 ուսումնական տարվանից սկսած: Փոփոխությունները վերաբերում են «Հանրակրթության մասին» օրենքով սահմանված ժամկետից ուշ սովորողներին հանրակրթության մեջ ընդգրկմանը։
19. Բացի այդ, առաջին դասարան ժամանակին ընդունվելուն է ուղղված նաև ԿԿՏ համակարգում նախադպրոցական ուսումնական հաստատությունների ավագ խմբում և նախակրթարաններում սովորող երեխաների մասին տեղեկատվության գեներացումը: Վերջինս թույլ կտա, որ այն բոլոր երեխաները, ովքեր օրենքով սահմանված ժամկետում չեն ընդունվի առաջին դասարան, հայտնվեն պարտադիր կրթությունից դուրս գտնվող երեխաների ցանկում:

Հիմնական կրթությունից հետո պարտադիր կրթության շարունակականության ապահովման ինստիտուցիոնալ մեխանիզմներ
ՀԱՇՎԵՔՆՆՈՒԹՅԱՆ 
ԱՐՁԱՆԱԳՐՈՒՄՆԵՐԸ
20. Հաշվեքննությամբ արձանագրվել էր, որ կրթական համակարգում ընդգրկված, այնուհետև պարտադիր կրթությունից դուրս մնացած երեխաների հիմնական մասը կազմում են 9-րդ և 10-րդ դասարանցիները։ Այս համատեքստում ընդգծվել էր վաղ ահազանգման (կանխարգելիչ) միջոցառումների կարևորությունը՝ երեխաների տվյալ ռիսկային խմբի՝ միջին դպրոցից հետո պարտադիր կրթության հաջորդ օղակին արդյունավետ անցումն ապահովելու համար։

ՏԵՂԻ ՈՒՆԵՑԱԾ
ԱՌԱՋԸՆԹԱՑԸ
21. 2025-2026 ուսումնական տարվանից, ավագ դպրոցներում և միջին մասնագիտական ուսումնական հաստատություններում ընդունելությունն իրականացվելու է էլեկտրոնային եղանակով: Բոլոր այն սովորողները, ովքեր հիմնական կրթությունից հետո վերոնշյալ հաստատություններից որևէ մեկում կրթությունը չեն շարունակի՝ ավտոմատ կհայտնվեն պարտադիր կրթությունից դուրս գտնվող երեխաների ցանկում: Այս փոփոխությունը թույլ կտա պատասխանատու մարմիններին արագ արձագանքել և ձեռնարկել միջոցներ՝ երեխայի կրթության իրավունքը վերականգնելու ուղղությամբ։
22. Պարտադիր կրթությունից դուրս մնացած, ինչպես նաև պարտադիր կրթությունից դուրս մնալու ռիսկում գտնվող երեխաների բացահայտման և ուղղորդման կարգ-ում 2025 թվականի հունիսի 26-ին իրականացված փոփոխության արդյունքում.
· յուրաքանչյուր ուսումնական տարվա մինչև սեպտեմբերի 10-ը ներառյալ էլեկտրոնային ենթահամակարգում ինքնաշխատ եղանակով ձևավորվելու է նախորդ ուսումնական տարվա՝ հաստատության 9-րդ դասարանն ավարտած սովորողների կրթության շարունակականության կամ կրթության 3-րդ մակարդակում ընդգրկված չլինելու վերաբերյալ հաշվետվություն, որը հասանելի է լինելու համապատասխան շահագրգիռ և պատասխանատու մարմիններին՝ ըստ իրենց լիազորությունների.
· պարտադիր կրթությունից դուրս մնացած են համարվելու նաև 6-ից մինչև 19 տարին չլրացած` հանրակրթական հիմնական կրթության հիմքով արհեստագործական կամ միջին մասնագիտական կրթական ծրագիր իրականացնող ուսումնական հաստատության (ՄՈՒՀ) ղեկավարի հրամանով ազատված (հեռացված) և 10 աշխատանքային օրում որևէ այլ ուսումնական հաստատությունում չհաշվառված սովորողները։

Պարտադիր կրթությունից դուրս մնալու վաղ ահազանգման մեխանիզմներ
ՀԱՇՎԵՔՆՆՈՒԹՅԱՆ 
ԱՐՁԱՆԱԳՐՈՒՄՆԵՐԸ
23. Հաշվեքննությամբ արձանագրվել էր, որ նախկին սահմանումների պայմաններում, սովորողը կարող էր համարվել պարտադիր կրթությունից դուրս մնացած՝ առանց պարտադիր կրթությունից դուրս մնալու ռիսկի գոտում հայտնվելու[footnoteRef:5]։ Առաջարկվել էր վերանայել պարտադիր կրթությունից դուրս մնալու ռիսկի գոտում հայտնվելու սահմանումն այնպես, որ բացառվեր առանց ռիսկի գոտում գտնվող ճանաչվելու, կրթությունից դուրս մնացած ճանաչվելու հնարավորությունը։ Այս համատեքստում կարևորվել էր միջազգային լավագույն փորձից բխող այն չափանիշը, որ «արդյունավետ մոնիթորինգի իրականացումը ենթադրում է վաղ ահազանգման համակարգի ստեղծում, որը պետք է թույլ տա կրթական հաստատություններին և կրթության բնագավառի իրավասու պետական և տեղական ինքնակառավարման մարմիններին՝ բացահայտելու որոշակի կարիքներով սովորողներին և աջակցելու նրանց ժամանակին և համարժեք կերպով»[footnoteRef:6]: [5:  Օրինակ, ամսվա ընթացքում 5 անընդմեջ բացակա, 1 հաճախում և նորից 5 բացակա և 1 հաճախում hամակարգում գրանցվելու դեպքում սովորողը կունենար 10 բացակա, բայց ոչ՝ անընդմեջ 6 բացակա՝ հայտնվելով պարտադիր կրթությունից դուրս կարգավիճակում՝ առանց նախապես ռիսկի տակ հայտնվելու։]  [6:  Early warning systems for students at risk of dropping out - Policy and practice pointers for enrolling all children and adolescents in school and preventing dropout. UNICEF Series on Education Participation and Dropout Prevention - Volume 2, UNICEF, 2017:] 


ՏԵՂԻ ՈՒՆԵՑԱԾ
ԱՌԱՋԸՆԹԱՑԸ
24. Պարտադիր կրթությունից դուրս մնացած, ինչպես նաև պարտադիր կրթությունից դուրս մնալու ռիսկում գտնվող երեխաների բացահայտման և ուղղորդման կարգ-ում սահմանումների փոփոխությամբ կանխարգելվել է առանց ռիսկի գոտում գտնվող ճանաչվելու, կրթությունից դուրս մնացած ճանաչվելու հնարավորությունը[footnoteRef:7]: [7:  Պարտադիր կրթությունից դուրս հայտնվելու ռիսկում կարող են հայտնվել այն երեխաները, ովքեր հաշվառված են հանրակրթական կամ միջին մասնագիտական ուսումնական հաստատությունում:] 


[bookmark: _Toc215656322]
Պարտադիր կրթությունից դուրս մնալու (ռիսկի) պատճառների բացահայտման ինստիտուցիոնալ մեխանիզմներ
ՀԱՇՎԵՔՆՆՈՒԹՅԱՆ 
ԱՐՁԱՆԱԳՐՈՒՄՆԵՐԸ
25. Հաշվեքննության ընթացքում դիտարկվել էր միջազգային լավագույն փորձից բխող այն չափանիշը, որ վաղ ահազանգման համակարգի առանցքային պահանջ է բացակայությունների մոնիթորինգը, որը ներառում է՝ յուրաքանչյուր սովորողի համար մոնիթորինգի ենթարկել բացակայության տևողությունը և պատճառ(ներ)ը[footnoteRef:8]։ Հաշվեքննությամբ արձանագրվել էին բացակայությունների պատճառների հաշվառման համակարգում առկա բացեր, որոնք կարող էին սահմանափակող ազդեցություն ունենալ արդյունավետ արձագանքող միջոցառումների պլանավորման տեսանկյունից։  [8:  Monitoring Education Participation: Framework for Monitoring Children and Adolescents who are Out of School or at Risk of Dropping out. UNICEF Series on Education Participation and Dropout Prevention, Volume 1, Geneva: UNICEF Regional Office for Central and Eastern Europe and the Commonwealth of Independent States, 2016, էջ 62, 23, 35:] 


ՏԵՂԻ ՈՒՆԵՑԱԾ
ԱՌԱՋԸՆԹԱՑԸ
26. Ըստ Նախարարության, «Պարտադիր կրթությունից դուրս մնացած երեխաների բացահայտման» էլեկտրոնային ենթահամակարգում կատարվել է համապատասխան ծրագրային ապահովումը և հնարավորություն է տրված «Դեպքեր» բաժնում բացակայությունների պատճառով ձևավորված հայտերը փակելիս կամ հաստատելիս նշել պատճառը, ինչպես նաև այս բաժնում տեղեկատվությունը զտել (տեսակավորել)՝ ըստ պատճառների:
[bookmark: _Toc215656323]
Տվյալների որակը
ՀԱՇՎԵՔՆՆՈՒԹՅԱՆ 
ԱՐՁԱՆԱԳՐՈՒՄՆԵՐԸ
27. Հաշվեքննությունը կենտրոնացել էր պարտադիր կրթությունից դուրս մնացած և դուրս մնալու ռիսկի գոտում գտնվող երեխաների բացահայտման, մոնիթորինգի և ուղղորդման (կրթության մեջ ներառման) գործընթացը թվային փոխակերպման միջոցով բարելավելու վրա, մասնավորապես՝ այդ գործընթացին վերաբերելի տվյալների հասանելիության, դրանց որակի և պետական համակարգում առկա տվյալների տարբեր էլեկտրոնային շտեմարանների փոխգործելիության արդյունավետության վրա։ Հաշվեքննության նըշված կենտրոնացման էականությունը պայմանավորող գործոն էր դիտարկվել այն, որ թվային փոխակերպման դերը նշանակալի է տվյալ բնագավառում՝ տվյալահեն (ապացույցների վրա հիմնված) քաղաքականության մշակման և իրականացման համար, մասնավորապես՝ հիմնվելով կառավարչական որոշումներն արժանահավատ տվյալներ պարունակող՝ միասնական էլեկտրոնային համակարգում կուտակվող տեղեկատվության հիման վրա կայացնելու անհրաժեշտության վրա: Որպես ելակետ էր ընդունվել այն չափանիշը, որ ԿԿՏՀ-ի նպատակն է՝ տրամադրել ժամանակին և հուսալի տվյալներ կրթության պլանավորման ու կառավարման համար, ինչպես նաև աջակցել ապացույցների վրա հիմնված քաղաքականության որոշումների կայացմանը[footnoteRef:9]:  [9:  Monitoring Education Participation: Framework for Monitoring Children and Adolescents who are Out of School or at Risk of Dropping out. UNICEF Series on Education Participation and Dropout Prevention, Volume 1, Geneva: UNICEF Regional Office for Central and Eastern Europe and the Commonwealth of Independent States, 2016:] 

28. Արձանագրվել էր, որ կարգով սահմանված չեն ընթացակարգեր, որոնք հնարավորություն կընձեռեին սահմանահատումների հիման վրա ճշտելու ՀՀ-ից դուրս գտնվող 6-ից մինչև 19 տարեկան անձանց թիվը։ Արտերկիր մեկնելու նպատակով հաստատությունից, ՆՄՄԿ-ից[footnoteRef:10] սովորողին ազատելու վերաբերյալ սովորողի ծնողի (օրինական ներկայացուցչի) դիմումի առկայության դեպքում, երեխայի՝ արտերկիր մեկնելու կամ չմեկնելու վերաբերյալ փաստը բացահայտվում է երեխայի բնակության վայրի ԽՀՄ-ի կողմից իրականացված հսկողության արդյունքում[footnoteRef:11]։ Եթե ԽՀՄ-ն իր համայնքում չի հայտնաբերում անձին, ապա հայտ է ուղարկում Ոստիկանությանը (ՆԳՆ-ին)[footnoteRef:12]: Այլ կերպ ասած, կարգավորումներով սովորողին հայտնաբերելու հիմնական բեռը դրված էր ԽՀՄ-ի և Ոստիկանության վրա, որը ծախսարդյունավետ և նպատակային արդյունավետ մոտեցում չէր՝ հաշվի առնելով ՍԷԿՏ-ում առկա տվյալները։ [10:  Այժմ՝ ՄՈՒՀ:]  [11:  Կարգի 8․1 կետի համաձայն, արտերկիր մեկնելու նպատակով հաստատությունից, ՆՄՄԿ-ից սովորողին ազատելու վերաբերյալ սովորողի ծնողի (օրինական ներկայացուցչի) դիմումի առկայության դեպքում, երբ երեխայի բնակության վայրի ԽՀՄ-ն հսկողության արդյունքում բացահայտում է երեխայի՝ արտերկիր չմեկնելու վերաբերյալ փաստը, ձեռնարկում է Կարգով սահմանված գործողություններ՝ սովորողի պարտադիր կրթության շարունակականությունն ապահովելու նպատակով:]  [12:  Կարգի 10-րդ կետ։] 


29. Առաջարկվել էր՝ մշակել Կարգում փոփոխություններ՝ նախատեսելով սահմանահատումների վերաբերյալ տվյալների հիման վրա պարտադիր կրթությունից դուրս մնացած երեխաների թվի ճշգրտման ընթացակարգեր, այդ թվում՝ դիտարկելով իրական ժամանակում տվյալների ստացման հնարավորությունը՝ ԿԿՏՀ և ՍԷԿՏ տվյալների շտեմարանների փոխգործելիության ապահովման ճանապարհով:

ՏԵՂԻ ՈՒՆԵՑԱԾ
ԱՌԱՋԸՆԹԱՑԸ
30. Պարտադիր կրթությունից դուրս մնացած, ինչպես նաև պարտադիր կրթությունից դուրս մնալու ռիսկում գտնվող երեխաների բացահայտման և ուղղորդման կարգ-ում 2025 թվականի հունիսի 26-ին իրականացված փոփոխությամբ սահմանվել է ՍԷԿՏ-ի միջոցով պարտադիր կրթությունից դուրս մնացած երեխաների սահմանահատումների ճշգրտման գործընթացը: Մասնավորապես, նախատեսվել է, որ տարեկան 2 անգամ՝ փետրվար և հոկտեմբեր ամիսներին, ՀՀ սահմանային էլեկտրոնային կառավարման տեղեկատվական համակարգի կողմից հաստատվում է պարտադիր կրթությունից դուրս մնացած երեխաների՝ Հայաստանի Հանրապետությունում լինելու կամ չլինելու փաստը: Այդ տվյալները տրամադրվում են Նախարարությանը՝ ԿՏԱԿ-ին փոխանցելու և վերջինիս կողմից էլեկտրոնային ենթահամակարգում տվյալները թարմացնելու նպատակով:
31. Նախատեսվում է լրացում կատարել նաև ՀՀ կառավարության 2006թ. հունիսի 22-ի թիվ 884-Ն որոշման մեջ՝ ՀՀ սահմանային էլեկտրոնային կառավարման տեղեկատվական համակարգից օգտվողների ցանկում ներառելով նաև ԿԳՄՍ նախարարությունը, այնուհետև՝ ՍԵԿՏ-ի և ԿԿՏՀ համակարգի միջև ստեղծելու փոխգործելիության հարթակ: Շրջանառության մեջ է դրվել Կառավարության որոշման համապատասխան նախագիծ[footnoteRef:13]։  [13:  Իրավական ակտերի նախագծերի հրապարակման միասնական կայք. 
https://www.e-draft.am/projects/9191/about։ ] 

Տեղեկատվական համակարգում չհաշվառված երեխաների բացահայտման ինստիտուցիոնալ կարողություններ
ՀԱՇՎԵՔՆՆՈՒԹՅԱՆ 
ԱՐՁԱՆԱԳՐՈՒՄՆԵՐԸ
32. Հաշվեքննության ընթացքում դիտարկվել էր միջազգային լավագույն փորձով նախատեսված՝ ԿԿՏՀ-ի և բնակչության պետական ռեգիստրի տեսանկյունից «անտեսանելի» երեխաների խումբը և արձանագրվել էր երեխաների նշված խմբի բացահայտման մասով ընթացակարգերի սահմանափակ բնույթը։ Ներկայացվել էր առաջարկ՝ պետական տվյալների այլ շտեմարաններում կամ հանրային իշխանության այլ մարմիններին (օրինակ՝ ԱՆ-ին՝ որևէ առողջապահական հաստատություն այդպիսի անձանց դիմելու դեպքում, ՆԳՆ-ին, ՄՍԾ-ին, ԽՀՄ-ներին) նման դեպքեր ի հայտ գալու դեպքում, վերջիններիս հաղորդակցման մեխանիզմների ներդրման վերաբերյալ։

ՏԵՂԻ ՈՒՆԵՑԱԾ
ԱՌԱՋԸՆԹԱՑԸ
33. Պարտադիր կրթությունից դուրս մնացած, ինչպես նաև պարտադիր կրթությունից դուրս մնալու ռիսկում գտնվող երեխաների բացահայտման և ուղղորդման կարգ-ում 2025 թվականի հունիսի 26-ին իրականացված փոփոխությամբ սահմանվել է, որ շահագրգիռ և պատասխանատու մարմինները (բացառությամբ ԽՀՄ-ի) պարտադիր կրթությունից դուրս մնացած երեխային (կամ սովորողին) հայտնաբերելուց հետո 3 աշխատանքային օրվա ընթացքում երեխայի (կամ սովորողի) վերաբերյալ առկա տեղեկատվությունը փոխանցում են տվյալ համայնքի ԽՀՄ-ին: ԽՀՄ-ն 5 աշխատանքային օրվա ընթացքում օրենսդրությամբ իրեն վերապահված լիազորությունների շրջանակում, առաջնորդվելով «Կրթության մասին» օրենքի 39-րդ հոդվածի պահանջներով, քայլեր է ձեռնարկում սովորողի կրթության շարունակականությունն ապահովելու համար՝ այդ մասին գրավոր տեղեկացնելով ԿԳՄՍ նախարարությանը։

Շահագրգիռ և պատասխանատու մարմինների կազմը և գործողությունները
ՀԱՇՎԵՔՆՆՈՒԹՅԱՆ 
ԱՐՁԱՆԱԳՐՈՒՄՆԵՐԸ
34. Հաշվեքննությամբ արձանագրվել էր Առողջապահության նախարարության և Տարածքային կառավարման ու ենթակառուցվածքների նախարարության դրական ազդեցության ներուժը պարտադիր կրթությունից դուրս մնացած (ռիսկի գոտում գտնվող) երեխաների բացահայտման և ուղղորդման գործում։
35. Միևնույն ժամանակ, հաշվի առնելով, գործընթացին մասնակից մեծաթիվ մարմինների առկայությունը, պարտադիր կրթությունից դուրս ﬓացած և պարտադիր կրթությունից դուրս մնալու ռիսկի գոտում գտնվող երեխաների դեպքերի վարումն ու այդ գործընթացում ներգրավված մարﬕնների գործողությունները հստակեցնելու և համակարգված իրականացնելու նպատակով, առաջարկվել էր մշակել համապատասխան դեպքերի վարման շրջանակում մարﬕնների քայլերի հաջորդականությունը հստակ սահմանող փոփոխություններ:

ՏԵՂԻ ՈՒՆԵՑԱԾ
ԱՌԱՋԸՆԹԱՑԸ
36. Առողջապահության նախարարությունը և Տարածքային կառավարման ու ենթակառուցվածքների նախարարությունը ընդգրկվել են պատասխանատու և շահագրգիռ մարմինների կազմում։ 
37. Կարգում հստակեցվել և լրացվել են նաև մասնակից մարմինների կողմից իրականացման ենթակա գործողությունները։ 
38. ԿԳՄՍ նախարարությունը հայտնել է, որ տրամադրել է շարունակական խորհրդատվություն էլեկտրոնային ենթահամակարգի, ինչպես նաև պարտադիր կրթությունից դուրս մնացած երեխաների բացահայտման և ուղղորդման կարգին առնչվող հարցերի վերաբերյալ:

Առանց փաստաթղթերի երեխաների ընդունելության կազմակերպումը
ՀԱՇՎԵՔՆՆՈՒԹՅԱՆ 
ԱՐՁԱՆԱԳՐՈՒՄՆԵՐԸ
39. Հաշվեքննության ընթացքում ուսումնասիրվել էր միջազգային պրակտիկայում որպես պարտադիր կրթությունից դուրս մնալու գործոն դիտարկվող՝ առանց փաստաթղթավորման երեխաների խումբը։ Հաշվեքննությամբ արձանագրվել էր, որ սովորողին հաստատություն ընդունելու համար ծնողը (նրա օրինական ներկայացուցիչը) պետք է ներկայացնի սովորողի ՀԾՀ-ի կամ դրանից օրենքով սահմանված կարգով հրաժարված լինելու մասին տեղեկանքի պատճենը, բացառությամբ պետական հաստատության առաջին դասարան ընդունվելու դեպքի[footnoteRef:14]։ Սովորողի ընդգրկումը պետական ուսումնական հաստատության առաջին դասարան կատարվում է հայտագրման միջոցով, որն իրականացվում է ԿՏԱԿ-ի կողմից վարվող «Սովորողներին դպրոց հայտագրելու էլեկտրոնային համակարգ»-ի միջոցով (hayt.emis.am)[footnoteRef:15], որը գործընթացի մեկնարկի համար պարունակում է միայն «Մուտքագրեք ՀԾՀ-ն» հրահանգը: Միաժամանակ և՛ ՀԾՀ, և՛ դրանից օրենքով սահմանված կարգով հրաժարված լինելու մասին տեղեկանք չունեցող երեխաներին ուսումնական հաստատության առաջին դասարան ընդունելու բացահայտ իրավական ընթացակարգերի բացակայությունը դիտարկվել էր, որպես իրավական ռիսկ, որը կարող էր սահմանափակող ազդեցություն ունենալ պարտադիր կրթության մեջ ընդգրկման վրա։ [14:  Կրթության և գիտության նախարարի 24․11․2010թ․ թիվ 1640-Ն հրամանով հաստատված կարգի 25-րդ կետի 2-րդ ենթակետ։]  [15:  Կրթության և գիտության նախարարի 24.11.2010թ. թիվ 1640-Ն հրամանով հաստատված կարգի 11-րդ կետ։] 


ՏԵՂԻ ՈՒՆԵՑԱԾ
ԱՌԱՋԸՆԹԱՑԸ
40. ԿԳՄՍ նախարարությունը, նոր ուսումնական տարվան ընդառաջ կազմակերպված օգոստոսյան խորհրդակցությունների ժամանակ անդրադարձել է խնդրին և նշել առանց փաստաթղթերի դիմած երեխայի ընդունելությունն անխոչընդոտ կազմակերպելու անհրաժեշտության մասին: Միևնույն ժամանակ, 2025 թվականի սեպտեմբերի 5-ին համապատասխան բովանդակությամբ գրություն է ուղարկվել լիազոր մարմիններին և ԿԳՄՍՆ ենթակայության դըպրոցներին:
41. Նախարարությունը հայտնել է նաև փաստաթղթերի թերի լինելու պատճառով կրթությունից դուրս մնալու դեպքերի բացակայության մասին, և համապատասխան դեպքերում երեխաների ընդունելությունը դպրոց օպերատիվ կերպով ապահովելու մասին: Ըստ Նախարարության, ԿԿՏ համակարգում գրանցված է շուրջ 2200 սովորող, ում փաստաթղթերի ձեռքբերման գործընթացը դեռ ընթացքում է:





	r UNDRO, UN, section 1.C., 31.12.1988թ. 

42. Դեռևս չկատարված, սակայն հետագա բարելավման ներուժ պարունակող առաջարկությունները վերաբերել են հետևյալ ուղղություններին.
· Կոորդինացման մեխանիզմ
43. Պարտադիր կրթությունից դուրս մնացած երեխաների հիմնախնդրի բարդությունը պայմանավորող գործոն է այն, որ դրա լուծմանն առնչվում են հանրային կառավարման տասնյակ մարմիններ (ԿԳՄՍՆ-ն, համայնքապետարանները, մարզպետարանները, Ոստիկանությունը, ԱՍՀՆ-ն, ՄՍԾ-ն, ՏԿԵՆ-ը և այլն)։ Խնդրո առարկայի հետ կապված, նշված մարմինների գործողությունները կոորդինացնող մեխանիզմի (օրինակ՝ հանձնաժողով) բացակայությունը սահմանափակում է կառավարման արդյունավետությունը։ Այն հատկապես անհրաժեշտ է հիմնախնդրին առնչվող մարմինների մասնակցությամբ, հաշվետվությունները գնահատելու, ցածր կատարողականի պատճառները վերլուծելու, բարձր կատարողականի հիմքում ընկած դրական փորձը տարածելու, անարդյունավետ օղակների կարիքները հասցեագրելու ուղիները վեր հանելու և համանման կառավարչական այլ հարցերի՝ սահմանված պարբերականությամբ քննարկման և լուծումների մշակման համար։
· Պատճառները հասցեագրող միջոցառումների ծրագիր
44. Առաջարկվել էր մշակել ծրագիր, որում պլանավորված միջոցառումների կատարումը բոլոր շահագրգիռ և պատասխանատու մարմինների ներգրավմամբ, թույլ կտա ապահովել 2030 թվականի համար օրենքով սահմանված թիրախը՝ որ ոչ մի երեխա դուրս չի մնա պարտադիր կրթության համակարգից։ Պարտադիր կրթությունում ընդգրկվածությունը խթանող՝ միջազգային փորձից բխող օրինակներ են ներկայացված ընթացիկ եզրակացության Ներդիր 6-ում։ 

· Հաճախումների լիարժեք հաշվառում
45. Պարտադիր կրթությունից դուրս մնացած համարվելու և դուրս մնալու ռիսկի գոտում հայտնվելու համակարգը հիմնված է բացակայությունների թվի վրա։ Հետևաբար, հաճախումների հաշվառման արժանահավատությունն ունի հիմնարար նշանակություն ողջ համակարգի գործունեության համար։ Այս համատեքստում, հաշվեքննությամբ արձանագրվել էր համակարգային ռիսկ. գործող կարգավորումների համաձայն, էլեկտրոնային համակարգում հաճախումները արձանագրվում են 3 աշխատանքային օրվա ընթացքում։ Իրական ժամանակում հաճախումների հաշվառումը թույլ կտա բարձրացնել հաշվառման ճշգրտությունը՝ բարձրացնելով նաև տեսչական ստուգումների արդյունավետությունը։ Որպես հարաբերականորեն ծախսարդյունավետ լուծում կարելի է դիտարկել նաև ուսուցիչների համար նախատեսված բջջային հավելվածի միջոցով հաճախումների իրական ժամանակում հաշվառման համակարգի ներդրումը։
· Սահմանահատումների վերաբերյալ ժամանակին տվյալներ
46. Գործող կարգավորումները ենթադրում են սահմանահատումների վերաբերյալ տեղեկատվության ստացում տարեկան 2 անգամ (փետրվար և հոկտեմբեր ամիսներին)։ Մնացած ժամանակահատվածում երեխայի՝ երկրում գտնվելու կամ երկրից բացակայելու վերաբերյալ արդիական տեղեկատվության բացակայությունը, սահմանափակում է նրանց բացահայտման և դեպի կրթական համակարգ ուղղորդման գործողությունների արդյունավետությունը։ Խնդրի լուծման նպատակով առաջարկվել է դիտարկել ԿԿՏՀ-ՍԷԿՏ համակարգերի իրական ժամանակում փոխգործելիության հնարավորությունը։
· Արտերկրում գտնվող պարտադիր կրթության տարիքի ՀՀ քաղաքացիների կրթության իրավունքի իրացվածություն
47. Արտերկրում գտնվող պարտադիր կրթության տարիքի ՀՀ քաղաքացիների կրթության մասով Հայաստանի Հանրապետության պոզիտիվ պարտականությունները չեն դադարում։ Սակայն այդ պարտականությունների իրացման գործունակ մեխանիզմներ ներկայումս ներդրված չեն։ Հիմնախնդրի բարդությամբ պայմանավորված, այն չի ենթադրում կարճաժամկետ հորիզոնում լուծում։ Առաջարկվել են լուծումներ միջպետական համագործակցության համատեքստում՝ դիվանագիտական ծառայությունների ներգրավմամբ[footnoteRef:16]։ Այդ ուղղությամբ, ԿԳՄՍՆ-ն հայտնել է, որ աշխատանքային քննարկումներ են տեղի ուենցել ԱԳՆ-ի հետ։ Հնարավոր է դիտարկել լուծման այլընտրանքային տարբերակներ նույնպես, ինչպես օրինակ՝ հեռավար կրթության ընձեռած հնարավորությունների օգտագործումը: Վերջինս կարող է թույլ տալ արտերկրում գտնվող ՀՀ քաղաքացիներին շարունակել ընդգրկված մնալ ՀՀ պարտադիր կրթության համակարգում և ստանալ կրթություն՝ կրթության որակի հանդեպ հսկողության գործուն մեխանիզմների ապահովմամբ[footnoteRef:17]։ [16:  Նկատի են առնվել նաև Հայաստանի Հանրապետության քաղաքացիության մասին օրենքի 7-րդ հոդվածով սահմանված դրույթները:]  [17:  Տվյալ հիմնախնդրի հասցեագրման օրինակելի փորձ է ֆրանսիական մոդելը, որի վերաբերյալ ամփոփ տեղեկատվությունը ներկայացված է հետևյալ հղմամբ. 

· Պարտադիր կրթությունից դուրս մնալու ռիսկի համապարփակ մշտադիտարկում
48. Գործող համակարգում ռիսկի գնահատումը հիմնվում է միայն մեկ ցուցանիշի՝ բացակայությունների վրա: Մինչդեռ, տևական բացակայությունների առաջացումը, որպես կանոն, պարտադիր կրթությունից դուրս մնալու սկզբնապատճառ չէ, այլ ինքնին հետևանք ռիսկի այլ գործոնների: Միջազգային լավագույն փորձը ենթադրում է, որ արդյունավետ մոնիթորինգի համակարգը պետք է պարունակի ռիսկի համապարփակ ցուցիչներ: Այդ ռիսկի գործոնների մոնիթորինգը թույլ կտա ոչ թե գործել այն փուլում, երբ ի հայտ են գալիս քրոնիկ բացակայությունները և երեխան դուրս է մնում, այլ ավելի վաղ՝ կանխարգելիչ միջոցառումներով նվազեցնելով դուրս մնալու հավանականությունը: Այս հարցին վերաբերելի միջազգային լավագույն փորձն ամփոփված է ընթացիկ եզրակացության Ներդիր 2-ում: Հարկ է նկատել, որ համապարփակ ցուցչակազմի ձևավորման գործընթացը կարելի է մեկնարկել՝ հիմք ընդունելով տվյալ պահին ԿԿՏՀ-ում արդեն իսկ պարունակվող[footnoteRef:18] և ԿԳՄՍՆ իրավասությունների շրջանակում գտնվող տեղեկատվությունը (օրինակ՝ առաջադիմություն, հաշմանդամություն, ֆունկցիոնալ խանգարման աստիճան, տարիք, նույն դասարանում մնալու հանգամանք, պարտադիր կրթությունից դուրս մընալու կարգավիճակում նախկինում հայտնվել, նախադպրոցական հաստատություն չհաճախել (տարրական դպրոցի սովորողների համար), ազգություն, աշակերտի բնակության հասցեի հեռավորություն դպրոցի հասցեից և այլն): [18:  ԿԳՄՍ նախարարի 2021 թվականի օգոստոսի 17-ի թիվ 65-Ն հրաման:] 

· Վիճակագրության բարելավում և հրապարակում
49. Ներկայումս պարտադիր կրթությունից դուրս մնացած երեխաների վերաբերյալ պաշտոնական վիճակագրություն չի ներկայացվում։ Առաջարկվել է հաշվետվողականության ու թափանցիկության ապահովման նպատակով արտացոլել տվյալ ցուցանիշը վիճակագրական հրապարակումներում: Հետհսկողության ժամանակաշրջանին վերաբերելի, վիճակագրության բարելավման առաջարկություն է ձևակերպվել այս հաշվետվության 71-րդ կետում:

50. Հաշվեքննության հաշվետվության (ընթացիկ եզրակացության) հրապարակումից հետո պարբերաբար իրականացվում է հետհսկողություն (follow-up) հաշվեքննության արդյունքով ներկայացված առաջարկությունների, դրանցից բխող միջոցառումների կատարման վերաբերյալ: 
51. Հետհսկողության արդյունքները ներկայացվում են հանրությանը, Ազգային ժողովին ու Կառավարությանը՝ խթանելու համար հաշվետվողականությունը, թափանցիկությունը և արդյունավետ հանրային կառավարումը:

ՀԵՏՀՍԿՈՂՈՒԹՅԱՆ 
ԱՌԱՐԿԱՆ
52. Հետհսկողությունն իրականացվել է Հաշվեքննիչ պալատի 2024 թվականի մարտի 14-ի թիվ 33-Ա որոշմամբ հաստատված հաշվեքննության առաջադրանքի հիման վրա իրականացված հաշվեքննության արդյունքներն ամփոփող՝ Հաշվեքննիչ պալատի 2025 թվականի փետրվարի 27-ի թիվ 12-Ա որոշմամբ հաստատված ընթացիկ եզրակացության արդյունքների, ներկայացված առաջարկությունների, դրանց հիման վրա ԿԳՄՍ նախարարության ներկայացրած միջոցառումների ծրագրի կատարման նկատմամբ։ Տվյալ հաշվեքննությունը նախատեսված է եղել Հաշվեքննիչ պալատի 2024 թվականի գործունեության ծրագրի 2-րդ մասի 6-րդ ծրագրային կետով, որի իրականացմամբ իրագործվել է Հաշվեքննության 2024-2026 թվականների միջնաժամկետ առաջնահերթություններից 2.3-րդ ուղղությունը:

ՀԱՇՎԵՔՆՆՈՒԹՅԱՆ 
ՇՐՋԱՆԱԿԸ ԵՎ 
ՄՈՏԵՑՈՒՄԸ
53. Առարկան. Հաշվեքննության ընթացքում գնահատվել էր պարտադիր կրթության համակարգից դուրս մնացած երեխաների ընդգրկվածության բարձրացումը։
54. Նպատակը. Տվյալ հաշվեքննության նպատակն էր՝ գնահատել պարտադիր կրթության համակարգից դուրս մնացած երեխաների ընդգրկվածության բարձրացմանն ուղղված միջոցառումների արդյունավետությունը և գնահատման արդյունքների հիման վրա ներկայացնել ընդգրկվածության բարձրացմանը միտված առաջարկություններ:
55. Հարցերը. Հաշվեքննության էին ենթարկվել ձևակերպված նպատակից բխող հետևյալ հարցերը.
· բավարար արդյունավե՞տ է արդյոք պարտադիր կրթության համակարգից դուրս մնացած երեխաների բացահայտման գործող համակարգը.
· ներդրվա՞ծ է արդյոք պարտադիր կրթությունից դուրս մնացած և դուրս մնալու ռիսկի տակ գտնվող երեխաների մոնիթորինգի արդյունավետ համակարգ.
· բավարար արդյունավե՞տ է արդյոք պարտադիր կրթության համակարգից դուրս մնացած երեխաների ուղղորդման գործող համակարգը։
56. Մոտեցումը. Կատարողականի հաշվեքննությունն իրականացվել էր համակարգին և արդյունքին միտված մոտեցումներով։ 

ՀԱՇՎԵՔՆՆՈՒԹՅԱՆԸ 
ԵՆԹԱԿԱ ՄԱՐՄԻՆԸ
57. Հաշվեքննության ենթակա մարմինը (oբյեկտը) Կրթության, գիտության, մշակույթի և սպորտի նախարարությունն էր։ 

ՀԱՇՎԵՔՆՆՈՒԹՅԱՆՆ 
ՉԱՓԱՆԻՇՆԵՐԸ
58. Որպես հաշվեքննության չափանիշների աղբյուրներ էին դիտարկվել հաշվեքննության առարկային վերաբերելի ՀՀ օրենսդրությունն ու միջազգային լավագույն փորձը, այդ թվում՝ հաշվեքննության առարկայի առնչությամբ գլոբալ առաջնորդություն ստանձնած մարմնի՝ ՄԱԿ-ի մանկական հիմնադրամի (ՅՈՒՆԻՍԵՖ) հետևյալ փաստաթղթերը.
· Դպրոցից դուրս մնացած երեխաների համաշխարհային նախաձեռնություն, գործառնական ձեռնարկ.
· Կրթությանը մասնակցության մոնիթորինգի ձևաչափ.

· Կրթությունից դուրս մնալու ռիսկի տակ գտնվող սովորողների վաղ ահազանգման համակարգեր.
· Կրթությանը մասնակցության բարելավում։

ԺԱՄԿԵՏՆԵՐԸ
59. Հետհսկողությունն ընդգրկել է 2025 թվականի մարտից հոկտեմբերն ընկած ժամանակահատվածը:

ՀԵՏՀՍԿՈՂՈՒԹՅՈՒՆՆ 
ԻՐԱԿԱՆԱՑՐԱԾ 
ԽՈՒՄԲԸ 
60. Հետհսկողությունն իրականացվել է Հաշվեքննիչ պալատի կատարողականի հաշվեքննության վարչության կողմից, որի աշխատանքները համակարգել է Հաշվեքննիչ պալատի անդամ Ժիրայր Մխիթարյանը։


Ժիրայր Մխիթարյան
Հաշվեքննիչ պալատի անդամ
27 նոյեմբերի, 2025 թվական
Հաշվեքննիչ պալատ
Բաղրամյան 19, ք. Երևան
Հայաստանի Հանրապետություն

61. Հաշվեքննության ընթացիկ եզրակացության պատրաստման պահին պարտադիր կրթությունից դուրս մնացած էին համարվում 6-ից մինչև 19 տարին չլրացած` ՀՀ տարածքում գործող հանրակրթական ուսումնական հաստատությունում (այսուհետ՝ նաև Հաստատություն), հանրակրթական հիմնական ընդհանուր կրթության հիմքի վրա ՆՄՄԿ-ում[footnoteRef:19] չհաշվառված կամ հաշվառված, բայց մեկ ամսվա ընթացքում ամսվա համար գումարային հաշվարկով 10 աշխատանքային օրից ավելի չհաճախած անձինք (սահմանումը փոփոխվել է 26.06.2025թ.-ին)։ [19:  Այժմ՝ ՄՈՒՀ:] 

62. Հաշվեքննությամբ արձանագրվել էր, որ Կրթության կառավարման տեղեկատվական համակարգի «Պարտադիր կրթությունից դուրս մնացած և պարտադիր կրթությունից դուրս մնալու ռիսկի տակ գտնվող երեխաների բացահայտման» էլեկտրոնային ենթահամակարգում առկա տվյալների համաձայն, 2024 թվականին պարտադիր կրթությունից դուրս էին մնացել 19605 անձինք։ Հարկ է ընդգծել, որ տվյալ ցուցանիշը չի հաշվարկվել հաշվեքննության արդյունքում, այլ հաշվեքննությամբ արձանագրվել է այն ցուցանիշը, որը 2025 թվականի փետրվարի դրությամբ առկա է եղել Հայաստանի Հանրապետությունում գործող՝ պարտադիր կրթությունից դուրս մնացած երեխաներին վերաբերելի միակ պաշտոնական տվյալների բազայում՝ Կրթության կառավարման տեղեկատվական համակարգի «Պարտադիր կրթությունից դուրս մնացած և պարտադիր կրթությունից դուրս մնալու ռիսկի տակ գտնվող երեխաների բացահայտման» էլեկտրոնային ենթահամակարգում, որը վարվում է Կրթության, գիտության, մշակույթի և սպորտի նախարարության «Կրթական տեխնոլոգիաների ազգային կենտրոն» ՊՈԱԿ-ի կողմից[footnoteRef:20], ինչպես նաև ցուցանիշները հաշվարկվում են վերջինիս կողմից՝ համաձայն Կառավարության 11.02.2021 թվականի N 154-Ն որոշմամբ սահմանված կարգավորումների։ Պարտադիր կրթությունից դուրս մնացած երեխաների վերաբերյալ ցուցանիշը չի ներառված նաև Վիճակագրական կոմիտեի հաշվետվություններում։ [20:  ԿԳՄՍ նախարարի 17.08.21թ. թիվ 65-Ն հրաման։] 

63. Ըստ ԿԳՄՍՆ-ի, ԿԿՏՀ մաս կազմող «Պարտադիր կրթությունից դուրս մնացած և պարտադիր կրթությունից դուրս մնալու ռիսկի տակ գտնվող երեխաների բացահայտման» էլեկտրոնային ենթահամակարգում առկա արձանագրված ցուցանիշը օբյեկտիվ պատճառներից ելնելով չի արտահայտում իրական պատկերը, ենթակա է զտման: Իսկ այդ ցուցանիշը Վիճակագրական կոմիտեի հաշվետվություններում ներառելու առաջարկին արձագանքվել է, որ դա հնարավոր կլինի միայն այն դեպքում, երբ բազայում առկա տվյալները փոխգործելիության միջոցով ինքնաշխատ ստուգվեն և զտվեն: 


64. Նախարարության վերոնշյալ մեկնաբանության առնչությամբ հարկ է նկատել, որ Կառավարության որոշմամբ սահմանված վերաբերելի կարգավորումները չեն պարունակում զտման պայմանից կախված նորմատիվ իրավական ակտը լրիվ գործողության մեջ դնելու անցումային դրույթներ: «Պարտադիր կրթությունից դուրս մնացած և պարտադիր կրթությունից դուրս մնալու ռիսկի տակ գտնվող երեխաների բացահայտման» էլեկտրոնային ենթահամակարգը ոչ թե պարզապես վիճակագրական նպատակ հետապնդող գործիք է, այլ պարտադիր կրթությունից դուրս մնացած երեխաների անհատական դեպքերի կառավարման մեխանիզմ, որին հասանելիություն ունեցող բոլոր պատասխանատու և շահագրգիռ մարմինների՝ իրենց լիազորությունների շրջանակում յուրաքանչյուր անհատական դեպքի հետ կապված իրականացված գործողությունների համալիր ամբողջականությունը պետք է թույլ տա ապահովել պարտադիր կրթությունից դուրս մնացած երեխայի կրթության իրավունքի իրացումը: Ուստի, Կառավարության որոշմամբ սահմանված կարգավորումների համաձայն ստացված ցանկում ընդգրկված յուրաքանչյուր երեխայի անհատական դեպքի կառավարմամբ պետք է հնարավոր լինի ինչպես շտկել տվյալների հնարավոր անճշտությունները, այնպես էլ՝ սահմանված կարգով ընթացք տալ իրապես պարտադիր կրթությունից դուրս մնացած երեխաների դեպքերին:  
Հանրակրթությունում աշակերտների համախառն ներգրավվածությունը
65. Թեև առկա են հիմնախնդրին առնչվող տարբեր վիճակագրական ցուցանիշներ, տվյալ ցուցանիշը կարևորվել է՝ պայմանավորված այն հանգամանքով, որ հանդիսացել է Հանրակրթության բյուջետային ծրագրի (Ծրագիր 1146)[footnoteRef:21] վերջնական արդյունքի ցուցանիշ։ ՄԺԾԾ-ով[footnoteRef:22], որպես տվյալ վերջնական արդյունքի ցուցանիշի ելակետային մակարդակ էր դիտարկվել հանրակրթությունում աշակերտների համախառն ներգրավվածության 2020/2021 ուստարվա վիճակագրական տվյալը[footnoteRef:23]։ Որպես 2024 թվականի թիրախային ցուցանիշ էր սահմանվել 99%-ը։ [21:  Հանրակրթության բյուջետային ծրագիրը չի ներառում Նախնական (արհեստագործական) և միջին մասնագիտական կրթությունը, որի համար առկա է առանձին բյուջետային ծրագիր (Ծրագիր 1045)։]  [22:  ՄԺԾԾ 2022-2024թթ., հավելված N5, 1146 ծրագիր։]  [23:  Հայաստանի Հանրապետության սոցիալական վիճակը 2020 թվականին, ՎԿ, 2021, էջ 34:] 

66. 2025 թվականի սեպտեմբերի 24-ին Վիճակագրական կոմիտեն հրատարակել է 2024/2025 ուստարվա «Աշակերտների համախառն ընդգրկվածության ցուցանիշ»-ը պարունակող զեկույցը[footnoteRef:24] (հաշվեքննության ընթացիկ եզրակացությունից 7 ամիս անց), որը հանդիսանում է տվյալ ցուցանիշի գծով պաշտոնական վիճակագրական ցուցանիշը։ Նշված հրապարակման մեջ պարունակվող ցուցանիշների պայմաններում ևս, 2024 թվականի համար սահմանված՝ հանրակրթությունում աշակերտների համախառն ներգրավվածության վերջնական արդյունքի ցուցանիշը չի ապահովվել։ [24:  Հայաստանի Հանրապետության սոցիալական վիճակը 2024 թվականին, ՎԿ, 2025, էջ 23։] 

67. Դիտարկվող ժամանակահատվածում տվյալ ցուցանիշը 2020/2021, 2021/ 2022, 2022/2023 ուստարիներին բնութագրվել է կայունությամբ՝ տատանվելով 83%-ի շուրջ (83.2%, 83.1%, 82.8%, համապատասխանաբար)։ 2023/2024 թվականին այն նախորդ տարվա համեմատ կտրուկ աճել է՝ շուրջ 10%-ային կետով՝ կազմելով 92.7%, իսկ 2024/2025 ուստարում նախորդ տարվա համեմատ նվազել է ավելի քան 2%-ային կետով՝ կազմելով 90.4%։
68. Ըստ Պաշտոնական վիճակագրության մասին օրենքի, պաշտոնական վիճակագրությունը պետք է համապատասխանի պաշտոնական վիճակագրության հիմնարար սկզբունքների պահանջներին, այդ թվում՝ ճշգրտության և հուսալիության սկզբունքին (ընդ որում, այն վերաբերում է ոչ միայն Վիճակագրական կոմիտեին, այլև պաշտոնական վիճակագրության բոլոր արտադրողներին)։ Վիճակագրական կոմիտեի հաշվետվության մեջ բացահայտված է 2023/2024 և 2024/2025 ուստարիներին տվյալ ցուցանիշին վերաբերելի հետևյալ գործոնը. հաշվարկում ներառվել է նաև այն երեխաների թվաքանակը, որոնք ընդգրկվել են ուսումնական գործընթացում 2023 թվականի ԼՂ-ից բռնի տեղահանման հետևանքով, սակայն որոնց՝ ՀՀ բնակչության պետական ռեգիստրում հաշվառման գործընթացն ամբողջությամբ չի իրականացվել[footnoteRef:25]։ Ըստ այդմ, նշված ցուցանիշը գերագնահատված է, չի համապատասխանում իրականությանը։ Սահմանափակվել է նաև համադրելիության սկզբունքը՝ 2023 թվականին նախորդող ելակետային ցուցանիշների հետ, ինչպես նաև պարզության (հասկանալիության) սկզբունքը՝ տողատակի հղումը ներկայացված է միայն 100%-ը գերազանցող դեպքերում, թեև տվյալ գործոնը վերաբերելի է հանրակրթության բոլոր մակարդակներում ընդգրկվածությանը։  [25:  Հայաստանի Հանրապետության սոցիալական վիճակը 2024 թվականին, ՎԿ, 2025, էջ 23, տողատակի 3-րդ հղում։] 

69. Պաշտոնական վիճակագրական ցուցանիշի վրա գերագնահատման ուղղությամբ ազդեցություն է գործում նաև այն հանգամանքը, որ ցուցանիշի համարիչում հանրակրթական դպրոցների աշակերտների թվաքանակը ներառում է նաև 18 և բարձր տարիքի աշակերտների, մինչդեռ հայտարարում ներկայացվում է 6-17 տարեկան մշտական բնակչության թիվը[footnoteRef:26]։ Ցուցանիշն անտեսում է նաև ՀՀ-ից ավելի քան մեկ տարի բացակայող պարտադիր կրթության տարիքի ՀՀ քաղաքացիներին, որոնց մի մասը կարող է դուրս մնացած լինել կրթությունից՝ թեև ՀՀ պոզիտիվ պարտավորությունները արտերկրում գտնվող ՀՀ քաղաքացիների կրթության իրավունքի մասով չեն դադարում։ Տվյալ հիմնախնդրին մանրամասն անդրադարձ է կատարվել ընթացիկ եզրակացությունում։ Այս հանգամանքը կարևոր նշանակություն ունի ընդգրկվածությունը հաշվարկելիս բնակչության տարբեր ցուցանիշների միջև ընտրության համատեքստում՝ հատկապես, որ գլոբալ մեթատվյալները չեն սահմանում բնակչության որևէ կոնկրետ ցուցանիշ։ [26:  Աղբյուր՝ Աշակերտների համախառն ընդգրկվածության որակի հռչակագիր, ՎԿ։ Ըստ ԿԳՄՍՆ-ի, գործնականում, պարտադիր կրթության տարիքային խումբը 6-18 տարեկանն է, մինչդեռ համախառն ընդգրկվածության ցուցանիշը հաշվարկվում է՝ կրթության տվյալ մակարդակում անկախ տարիքից ներառվածների ընդհանուր թվաքանակը հարաբերելով տեսականորեն կրթության նույն մակարդակի համար պաշտոնապես սահմանված տարիքային խմբին պատկանող բնակչության թվաքանակին (արտահայտված տոկոսով):] 

70. Նախարարությունն ընդգծել է, որ հանրակրթության մեջ աշակերտների ցանկացած տիպի ընդգրկվածություն հաշվարկվում է՝ ըստ ՎԿ մեթոդաբանության՝ հավելելով, որ ՀՀ-ում պաշտոնական վիճակագրություն վարող մարմինը ՎԿ-ն է, և ՀՀ-ում վարվող վիճակագրական տվյալների հավաքագրման, մշակման, և ներկայացման մեթոդաբանության հետ կապված հարցերի մեկնաբանությունը, ինչպես նաև մեթոդաբանության փոփոխման հնարավորությունը դիտարկելու հարցը ՀՀ ԿԳՄՍ նախարարության իրավասության շրջանակից դուրս է: Հաշվի առնելով վերոգրյալը, Հաշվեքննիչ պալատը հանդես է եկել հետևյալ առաջարկությամբ.

Առաջարկություն
Վիճակագրական կոմիտեին և ԿԳՄՍ նախարարությանը
71. Առաջարկվում է քայլեր ձեռնարկել «Պաշտոնական վիճակագրության մասին» օրենքի համաձայն, հանրակրթությունում աշակերտների համախառն ներգրավվածության 2023/24 և 2024/25 ուստարիների ցուցանիշների վերանայման և վերանայված վիճակագրության[footnoteRef:27] ներկայացման ուղղությամբ։  [27:  Վերանայված վիճակագրությունը տարածված պաշտոնական վիճակագրության վերանայումն է ռեսպոնդենտների կատարած ճշգրտումների, պաշտոնական վիճակագրություն կազմելու նպատակով լրացուցիչ գործողությունների, մեթոդաբանական, այդ թվում՝ սահմանումների, դասակարգումների և տեղեկատվության աղբյուրների փոփոխությունների արդյունքով։] 

